
Ilinniarneq, ilinniaqqinneq, sulisitsisunullu ersarissumik piumasaqaateqarnikkut 

børnehjemmimi sulisut suliatigut piginnaasaqarnerulernissaat qanoq 

qulakkeersinnaaneripput pillugu, apeqquteqaat aallaavigalugu oqallinnissamik 

siunnersuut.  

(Inatsisartunut ilaasortaq, Pipaluk Olsen, Demokraatit) 

 

Aamma 

 

Meeqqat sumiginnarneqartarnerat pinaveersaartinniarlugu inuttut aammalu ataatsimut 

akissuussaaffiit pillugit apeqquteqaat aallaavigalugu oqallinnissamik siunnersuut. 

(Inatsisartunut ilaasortaq, Margrethe Thårup Andersen, Demokraatit) 

 

Akissuteqaat 

(Meeqqanut, Inuusuttunut, Inatsisit Atuutsinneqarnerannut Naligiissitaanermullu 

Naalakkersuisoq) 

Siullermeerneqarnera 

 

Siullermik immikkoortoq 255 akineqassaaq. Inatsisartunut ilaasortap Pipaluk Olsen, 

Demokraatit, qulequtaq pingaaruteqarluinnartoq manna pillugu oqallinnissamut 

suliniuteqarneranut qujanaq. 

 

Naalakkersuisunut pingaarnerpaaq tassaavoq meeqqat pillugit eqqarsarnissaq. Meeraq ulloq 

unnuarlu paaqqinnittarfimmi imaluunniit ulloq unnuarlu neqeroorummi najugaqartillugu 

isumassorneqarnissaa toqqissisimanartunillu avatangiiseqarnissaa pingaaruteqarpoq. Meeqqap 

inunnik ullut tamaasa ilagisartakkaminik ilisarisimanninnera, inersimasullu aamma meeqqamik 

ilisarisimanninnerat pingaaruteqaqaaq.  

Ulloq unnuarlu paaqqinnittarfitsinni ulloq unnuarlu neqeroorutitsinnilu pingaarutilimmik 

suliaqartoqareerpoq, sulisullu ilinniarsimanngitsut amerlasuut akisussaaffimmik annertuumik 

kivitseqataapput. Taakku nersualaarnissaat eqqaamasariaqarparput. 

 

Meeqqanut inuusuttunullu sanngiinnerpaamik inissisimasunut isumassuinerup pitsaassusaa, 

inersimasunillu suliaminnut naleqquttunik periaaseqarlutillu piginnaasaqartunik 

naapitaqartarnissaat pingaaruteqartoq Naalakkersuisut siunnersuuteqartoq 

isumaqatigilluinnarpaat. Tamanna meeqqat pisinnaatitaaffigaat. Naalakkersuisut soorunami 

kissaatigaat amerlanerit perorsaasutut attuumassutilimmik ilinniagaqassasut imaluunniit 

ilinniaqqissasut. Kisianni sulisut maanna amigaatigineqareersut aamma 

eqqumaffigisariaqarparput. Sulisut ilinniariartorlutik sivisunerusumik aallarpata, piffissami 

tassani paaqqinniffimmi amigaataassapput. Taamaattumik Naalakkersuisut isumaqarput 

suliffimmut attaveqaannarluni ilinniarsinnaaneq qanoq aaqqissuunneqarsinnaanersoq 

annerusumik misissortariaqaripput. 

 

Ullumikkut perorsaasunngorniarneq amerlanertigut Ilulissani Perorsaanermik Ilinniarfimmi 

ingerlanneqartarpoq. Illoqarfimmi allami ilaqutaqaraanni, ineqaraanni suliffigisamillu 

peqaraanni sivisuumik aallaqqanissaq ajornakusoorsinnaavoq. Isumaginninnermut 

Aqutsisoqarfik sinerissami illoqarfinnut nunaqarfinnullu ingerlaavartumik angalasarluni 

ilinniaqqinnermik suliatigullu piginnaanngorsaanermik neqerooruteqartarpoq, taamatullu 

Perorsaanermik Ilinniarfik naleqqussarneqarsinnaasunik ilinniagaqarnissamut 

ingerlatseriaatsinik neqerooruteqartarpoq, ilaatigut angalaqatigiit aqqutigalugit. Periarfissat 

misilittakkallu pioreersut iluaqutaasumik nukittorsarneqarsinnaapput ineriartortinneqarlutillu, 

nutaanik assinganik neqeroorutinik pilersitsinermit. Kisianni suliatigut ineriartornissamut 

periarfissat amerlanerusut ajornannginnerusumillu atorneqarsinnaasut aamma 

pisariaqartinneqarput. Taamaattumik kissaatiginarpoq periarfissat taakku pitsaanerusumik 

atorluassagivut, illoqarfinnilu assigiinngitsuni ilinniartitsineq annertusarlugu.  

 

Naalakkersuisut siunnersuuteqartoq isumaqatigaat suliffiup sulisullu ilinniarsimanngitsup 

peqatigiillutik ilinniarnissamut ineriartornissamullu pilersaarusiorsinnaasut. Tamanna 

piviusunngortinneqassappat isumaqarpugut suliffiup qanoq nukissaqartiginera sulisullu 

ilinniartilluni suliassaanik kina tigusissanersoq aamma eqqarsaatigineqartariaqartut. Aamma 

amerlanerit suliassaqarfimmi sulilernissaat suliinnarsinnaanissaallu qulakkeertariaqarparput. 

Tamatumunnga ilaatigut ilinniakkanik toqqaanermi suiaassutsimut tunngatillugu 

aalajangersimasut allanngortinnissaat pisariaqarpoq, taamaaliornikkut ilinniarfinnik 

suliffeqarfinnillu suiaassuseq apeqqutaatinnagu avatangiisinik pilerinartunik pilersitsissaagut. 

Sulisut pitsaasunik atugassaqartinneqarpata, sulinerminni tapersersorneqarluartutut 

misigisimagunik ilinniarnissaminnullu periarfissaqarlutik, meeqqat inersimasunik 

aalajaatsunik sivisunerusumik avatangiiseqarsinnaanerannut aamma periarfissat 

pitsaanerussapput. Meeqqammi pineqarput. 

 

... 

 

Maanna immikkoortoq UKA 2026/263 pillugu. 

 

Naalakkersuisut sinnerlugit Inatsisartunut ilaasortaq, Margrethe Thårup Andersen, 

pingaaruteqarluinnartumik siunnersuuteqarneranut qutsavigaara. Siunnersuuteqartup 

angajoqqaat akisussaaffiat erseqqissumik naqissusermagu nuannaarutigaara. Tamanna 

Naalakkersuisuni isumaqatigilluinnarparput. 

 

Meeqqat siullertut pingaarnertullu angajoqqaaminnit akisussaaffigineqarput. Peqatigisaanik 

nalunngilarput ilaqutariit ilaat ikiorneqarnissamik pisariaqartitsiffiusunik atugaqalersinnaasut. 

Tassani oqartussat suliassaraat angajoqqaat akisussaaffimminnik pitsaanerusumik 

isumaginnissinnaaqqullugit tapersersussallugit, ajornartorsiutillu annertusiartunnginneranni 

ikiussallugit. Tamannali aamma inuiaqatigiittut ataatsimoorluta akisussaaffimmik 

tigusinissatsinnik piumasaqaateqarpoq. Akisussaaffik taamaallaat angajoqqaani oqartussanilu 

inissisimanngilaq. Inersimasutut aamma akisussaaffeqarpugut meeraq atugarlioraangat 

qisuariassalluta. Ingammik inuit attaveqaqatigiittarfiini qanoq oqaloqatigiittarnersugut 

immitsinnullu qanoq eqqartortarnersugut eqqarsaatigisariaqarparput, meeqqammi 

pissusilersuutivut takusarpaat ilinniarfigalugillu. Taamaattumik maligassiuilluartariaqarpugut 

allanillu eqqartuussinngikkaluarluta isumassuilluta saaffiginnissinnaanitsinnik takutitsilluta. 

 

Taamaattumik angajoqqaat akisussaaffimminnik isumaginninnissaannut nukittorsassavagut, 

ajornartorsiutillu annertusiartunnginneranni ikiorneqarsinnaanissaat qulakkeerlugu. Tamanna 

ilaatigut siusissukkut suliniuteqartarneq aamma angajoqqaanngornissamut piareersarnermut 

neqeroorut MANU aqqutigalugit ingerlapparput. Taakku ilaqutariinnut, 

angajoqqaanngornissamut ikaarsaarnermut atatillugu, oqaloqateqarnissamik, 

aqqutissiuunneqarnissamik tapersersorneqarnissamillu periarfissiipput. Naalakkersuisut 

MANU-p nutarterneqarnissaa kissaatigaat, peqatigisaanillu siusissukkut 

pinaveersaartitsinermillu suliniuteqarneq nutaamik eqqarsarluni nukittorsarusullugu, 

taamasilluni tapersersuineq ilaqutariit inuunerminni atugaannut assigiinngitsuusunut 

pitsaanerusumik naleqqussarniassammat. 

 

Sinerissami ilaqutariinnut sullissiviit aammattaaq ilaqutariinnut ikiorneqarnissamik 

pisariaqartitsisunut pingaarutilimmik inissisimaffeqarput. Taamaattumik Naalakkersuisut, 

kommunit peqatigalugit, neqeroorutit qanoq pitsaanerusumik ataqatigiissinneqarsinnaaneranik 

suliaqarput.   

Tamatumunnga atatillugu Minding The Baby (MTB) Nunatsinni pissutsinut naleqqussarlugu 

qanoq atuutilersinneqarsinnaanersoq misissorneqarpoq. Suliniummi tassani suliatigut 

ilisimasallit angajoqqaanngortussanik qanimut suleqateqartarput, meeqqap marlunnik 

ukioqalernissaata tungaanut. MTB-p siunertaraa angerlarsimaffimmi tapersersorneqarnissap 

angajoqqaanngornissamullu pitsaanerusumik piareersarnissap qulakkeernissaa. Ikiorsiineq 

soorunami kulturitsinnut Nunatsinni inuunitsinni atugassarititaasunut naleqqussarneqassaaq. 

 

Ilaqutariit ikiorneqarnissamik pisariaqartitsineranni pisortat ikiuisinnaassapput, tamannalu 

qularineqassanngilaq. Ikiorsiinerulli sapinngisamik angajoqqaat namminneq 

akisussaaffimminnik tigusinissaannut tapersersussavai, akisussaaffiannik arsaarnagit. 

Siusinnerusukkut ikiuisassaagut, meerarlu pillugu suleqatigiilluta akisussaaffimmik 

kivitsisinnaanerulertariaqarluta.  

 

Taamatut oqaaseqarlunga Naalakkersuisut oqallilluarnissaq qilanaaraat. 


